
MINUTI

 Il-Minuti ta’ Laqgħa Nru 5, li saret fit-2 ta’ Ġunju 2020, ġew ikkonfermati. 


[bookmark: _Hlk44583376]IĊ-CHAIRPERSON (Onor. Justyne Caruana):  Nilqagħkom għal din il-laqgħa tal-Kumitat Permanenti għall-Affarijiet ta’ Għawdex. Nilqa’ lil dawk kollha li qegħdin isegwuna online kif ukoll lil dawk it-telespettaturi li se jkunu qegħdin isegwu x-xandira tal-Kumitat fuq l-istazzjoni televiżiv tal-Parlament.  Nieħu l-opportunità biex lil dawk li se jkunu qegħdin jintervjenu nfakkarhom li dawn huma laqgħat pubbliċi u d-dokumenti kollha li se jkunu qed jiġu prodotti jew esebiti huma wkoll dokumenti pubbliċi li jistgħu jintużaw ukoll minn persuni oħrajn fosthom ukoll membri tal-istampa li wkoll perjodikament qed jitolbuna materjal informattiv. 

Ngħaddi issa għall-kontinwazzjoni tal-item li konna qed niddiskutu fil-laqgħat preċedenti li huwa l-impatt tal-COVID-19 fuq Għawdex u t-triq ’il quddiem. 



L-IMPATT TAL-COVID-19 FUQ GĦAWDEX U T-TRIQ ’IL QUDDIEM (KONT.)


IĊ-CHAIRPERSON: L-Onor. Kevin Cutajar.

ONOR. KEVIN CUTAJAR:  F’xi ħin se jkolli nitlobkom tiskużawni minn din il-laqgħa.

IĊ-CHAIRPERSON:  Niskużak.  Grazzi tal-informazzjoni.  

Illum għandna fostna lis-Sur Joe Borg, il-President tal-Gozo Business Chamber li diġà kien magħna fl-ewwel laqgħa imma peress li kellna diskussjoni pjuttost estensiva ma kellniex l-opportunità li nagħmlu d-diskussjoni wara l-preżentazzjoni. Imbagħad se jingħaqdu magħna is-Sur Michael Galea, Viċi President tal-Gozo Business Chamber  u s-CEO Daniel Borg.  Għandna wkoll permezz ta’ video call lis-Sur Joe Muscat, CEO tal-Gozo Tourism Association u għan-nom ta’ Steward Healthcare Malta se jkollna video call ma’ Dr Nadine Delicata li wkoll hija Chief Executive u President.  Ovvjament imbagħad inkunu nistgħu nkomplu bid-diskussjoni.
   
L-ewwel se nistieden lis-Sur Joe Borg biex jingħaqad magħna ħalli nkunu nistgħu nibdew bid-diskussjoni. Sur Borg, grazzi talli ngħaqadt magħna. Naħseb li inti kont l-ewwel wieħed li żanżant dan il-Kumitat u għamiltilna preżentazzjoni fl-ewwel laqgħa.  Ovvjament minn dakinhar ’l hawn rajna affarijiet ġodda, rajna wkoll progress u allura ħafna affarijiet li ddiskutejna ġew indirizzati jekk mhux b’mod totali, imma b'mod estensiv. Qabel nibdew nistaqsuk nitolbok forsi taġġornana ftit fuq il-pożizzjoni li kont ħadt fl-ewwel laqgħa biex imbagħad inkunu nistgħu niżvolġu d-diskussjoni min-naħa tagħna.

IS-SUR JOE BORG (President, Gozo Business Chamber): Nirringrazzjakom għal darba oħra tal-istedina tagħkom. Ġibduli l-attenzjoni li huwa importanti li d-dokument li ppreżentajtielkom dakinhar, li kien l-istrateġija u l-policy document tal-post COVID-19 inressqu fuq il-mejda tal-Kumitat b’mod formali u għalhekk qed nagħmel dan bħalissa.  

Dakinhar kien il-5 ta’ Mejju, u jekk wieħed jiftakar, tlett ijiem wara l-Unjoni Ewropea għamlet estensjoni tat-temporary framework u f’dik l-estensjoni l-Kummissjoni Ewropea qalet espliċitament li tixtieq li t-toroq prinċipali li jieħdu l-pajjiżi tal-Unjoni Ewropea biex jirkupraw mill-COVID-19 ikunu tnejn. Jiġifieri tridna nimxu fuq żewġ binarji, l-ewwelnett id-diġitilizzazzjoni u t-tieni li jkollna ekonomija mibnija fuq enerġija rinovabbli. Dawn kienu ż-żewġ punti li fuqhom jien ibbażajt id-diskors tiegħi dakinhar.   Dak kollu li għedna dakinhar kien konfermat minn dak li tixtieq il-Kummissjoni Ewropea stess għall-pajjiżi tal-UE u huwa dak li qed tissuġġerixxi.  Ilbieraħ imbagħad kellna l-mini budget li qed jorjenta lill-pajjiż għal post-COVID-19.  

Innutajt li dan il-mini budget qiegħed jagħmel ħafna proposti pożittivi f’dak li għandu x’jaqsam ma’ short term strategy, jiġifieri l-mod kif immedjatament se noħorġu mill-impatt li ħalliet din jl-pandemija, imma mhuwiex qiegħed jagħti idea long term ta’ kif nistgħu noħorġu u nirriġeneraw l-ekonomija wara l-COVID-19. 

Aħna ddiskutejna kemm hawnhekk kif ukoll ma’ Ministri oħra dwar il-bżonn li Għawdex jingħata inċentivi partikolari għaliex minkejja li Għawdex jagħmel parti minn Malta, l-ekonomija tiegħu hija indipendenti minn ta’ Malta u hija bbażata kompletament fuq it-turiżmu. Fil-fatt 50% tal-prodott gross domestiku Għawdxi huwa bbażat fuq it-turiżmu.  Huwa għal hekk li Għawdex intlaqat b’mod iktar qawwi minn din il-pandemija, u għal hekk aħna long term qed nistennew li Għawdex ikollu programmi li huma ferm iktar b’saħħithom minn dawk li qed jiġu proposti nazzjonalment. Aħna għamilna diversi proposti li nixtiequ li jitwettqu.  

Ilbieraħ pereżempju ssemma li l-pubbliku Malti se jingħata voucher ta’ €100 u ntqal li indirettament dawn se jintnefqu Għawdex. Biex din il-proposta tkun effettiva u Għawdex jieħu benefiċċju minnha għaliex ma nagħtux lil dawk li se jiġu jonfqu l-flus tagħhom Għawdex il-biljett b’xejn tal-Gozo Channel? 

It-tieni nett innutajna wkoll li ġie ripetut anke f’dan il-mini budget li t-taxxa dwar trasferiment tal-proprjetà ġiet mnaqqsa b’mod qawwi f’Malta.  Aħna rajna li meta din it-taxxa ġiet imnaqqsa minn 5% għal 2% fiż-żmien meta inti kont Ministru, din kellha benefiċċju qawwi immens għal Għawdex.  Fil-proposti tagħna aħna xtaqna li din ir-rata titnaqqas ulterjorment għal 1% jew 0.5%.  Għaliex din ma ġietx trattata anke f’dan il-mini budget biex Għawdex jibqa’ jkollu dak l-inċentiv iktar qawwi minn Malta?   Issa għal alta kollha ġiet 1.5% imma aħna nixtiequ li għal Għawdex dik ir-rata titnaqqas ulterjorment.   

It-tielet ħaġa, il-Ministru Schembri semma diversi proġetti ta’ natura infrastrutturali. Jekk fhimt sew il-bieraħ qal li madwar €800 miljun li se jintnefqu biex Malta toħroġ mill-impatt ta’ din il-pandemija.  Minn dawn €800 miljun jien ma fhimt li hemm l-ebda proġett li se jolqot effettivament lil Għawdex.  Għaliex dan?  Aħna nixtiequ li Għawdex jingħata iktar minn dak li jixraqlu.   Ma nixtiqux li Għawdex jibqa’ kif ġara f’dawn l-aħħar snin taħt diversi gvernijiet, fejn jingħata frazzjoni tal-investiment.  Statistika li ħarġet dan l-aħħar minn mistoqsija parlamentari turi li Għawdex qed igawdi biss minn 1.5% jew 2% tal-infiq kapitali, tal-investiment kapitali li jsir fin-nazzjon kollu. Jiġifieri s’issa Għawdex qed ikun diskriminat b’mod qawwi. Għawdex għandu bżonn diskriminazzjoni pożittiva mhux negattiva, jiġifieri jekk l-infiq ta’ Għawdex bid-dritt tiegħu hu 10% biex l-ekonomija ta’ Għawdex inqajmuha u tirpilja u tilħaq dik ta’ Malta, hemm bżonn li nagħmlu diskriminazzjoni pożittiva favur Għawdex.

Ilbieraħ issemma wkoll li se jkun hemm low carbon development strategy li hija l-istrateġija mħabbra f’Ottubru. Ovvjament din hija xi ħaġa tajba ħafna għan-nazzjon u l-proposti tagħna li ppreżentajt fil-laqgħa tal-5 ta’ Mejju juru dan, imma nixtiequ li din l-istrateġija tiġi applikata b’mod partikolari anke għal Għawdex. Hawn ukoll irid ikun hemm diskriminazzjoni pożittiva f’dan is-sens biex Għawdex jagħmel tajjeb għan-nuqqas li għandu lum.  

L-aħħar ħaġa hija d-diġitalizzazzjoni. Aħna dakinhar meta tkellimna fil-Kumitat tal-Kamra semmejna u ktibna kif Għawdex għandu jiġi inċentivat f’dik li hija  diġitalizzazzjoni.  Il-fatt li issa għandna t-tieni fibre optic cable huwa xi ħaġa tajba u sar anke l-innovation hub li qiegħed hemmhekk imma kif ġiet il-pandemija dan waqaf. Aħna nixtiequ li jingħataw l-inċentivi li aħna pproponejna biex id-diġitalizzazzjoni effettivament tiġi f’Għawdex.  Semmajna tax holidays u semmajna wkoll inċentivi u rebates fuq il-kera. Jekk dawn l-affarijiet mhux se jsiru, Għawdex se jibqa’ kollox l-istess.  Aħna rridu li l-affarijiet jiġu attwati biex effettivament niddiversifikaw l-ekonomija Għawdxija.  Għawdex ma jistax ikun li jibqa’ jiddependi biss mit-turiżmu.  Hemm triqat oħra li rridu nkomplu nfittxuhom, insibuhom u nħaddmuhom ħalli Għawdex jibbenefika kif suppost.  

Qabel ma nagħlaq nixtieq nippreżenta lill-Kumitat: 

Dokument intitolat “Post COVID-19 – Strategic and Policy Document”.

Grazzi.

IĊ-CHAIRPERSON:    Grazzi ħafna.  Dawn il-punti qed nieħdu nota tagħhom però lbieraħ stess tħabbru wkoll xi miżuri oħra. Ovvjament aħna n-natural tagħna hu - u hawn naqbel miegħek perfettament - li qatt ma nkunu kuntenti anzi dejjem irridu iktar u allaħares ma jkunx hekk.  Jiġifieri dan huwa l-ispirtu li rridu nkomplu għaddejjin bih għaliex inkella Għawdex ma jeħux dak li ħaqqu.  

Dwar il-low carbon strategy infakkrek ftit li Għawdex imbagħad għandu tiegħu, li kienet id-decarbonisation strategy.

IS-SUR JOE BORG:  Fil-fatt aħna dak hu li pproponejna f’dan id-dokument li għandna hawnhekk. Aħna rridu li l-kwestjoni tal-green energy tkun ħafna iktar b’saħħitha f’Għawdex milli fil-gżira l-oħra.   

IĊ-CHAIRPERSON:  U se tkun leading by example ovvjament.  Ngħaddu issa għad-domandi min-naħa tal-kollegi tiegħi biex inkunu nistgħu nistrutturaw id-diskussjoni wkoll in vista tal-fatt li l-Onor. Cutajar irid iħallina ftit minħabba impenji oħra li għandu fil-Plenarja.  Onor. Kevin Cutajar, nistgħu nibdew bik.

ONOR. KEVIN CUTAJAR:  Iva, grazzi, Sinjura Chairperson, u grazzi lilek, Sur Borg, talli erġajt ġejt magħna u se tieħu d-domandi tagħna.  Jiena kont ippreparajt xi domandi imma minn dakinhar l’hawn jista’ jkun li kien hemm xi żviluppi; fil-każ irrispondini skont l-attwalità. Rigward l-għajnuniet li ta l-Gvern, jekk fhimt tajjeb dakinhar kien hemm aċċenn li kien hemm xi applikanti li kienu għadhom ma rċevewx dawn l-għajnuniet. Kif inhi s-sitwazzjoni preżenti?

IS-SUR JOE BORG:  Jidhirli li s-sitwazzjoni hija up to date, jiġifieri minn dak li nista’ nikkonstata jien, l-għajnuniet waslu u fejn kellna diffikultajiet dħalna anke għall-membri tagħna biex naraw għaliex ma rċevewhomx u għaliex kien hemm kwestjonijiet fuqhom.  Ilbieraħ ukoll ġie mħabbar li l-għajnuniet se jibqgħu għaddejjin sa Settembru u jien naħseb li dawn l-għajnuniet kienu fattur prinċipali għaliex il-qgħad ma żdiedx.  

Irridu nkomplu naraw x’se tkun is-sitwazzjoni f’Settembru, biss jien jidhirli li l-għajnuniet li ngħataw huma tajbin ħafna. Ovvjament kif qalet l-Onor. Caruana, ma tistax tippretendi għajnuna interminabbli, biss jien nara b’mod pożittiv ħafna l-fatt li l-għajnuniet se jibqgħu hemmhekk sa Settembru. Ovvjament, kif ġie spjegat ilbieraħ, dawk li huma fis-settur tat-turiżmu se jibqgħu jieħdu għajnuna sħiħa, dawk li kienu fuq l-iskeda A se titnaqqsilhom ftit imma dawk tal-iskeda B se jibqgħu eżatt kif kienu s’issa sal-aħħar ta’ Settembru.  Dawn huma għajnuniet li s’issa għenu lil min jimpjega lin-nies  biex iżomm in-nies miegħu.

ONOR. KEVIN CUTAJAR:  Domanda oħra relatata mal-għajnuniet li ngħataw kienet dwar il-moratorium fuq self. Dakinhar ukoll, jekk fhimtek tajjeb, kont għamilt kumment li ma kienx għadu ċar kif se jaħdem dan u kif se jaffettwa n-negozji t’Għawdex. Fuq dan kien hemm żviluppi?

ONOR. JOE BORG:  Fuq il-moratorium tas-self, dan ingħata għal sitt xhur biss u kull kumpanija kellha tinnegozja mal-bank tagħha dwar il-moratorium tas-self tagħha. Ovvjament kull kumpanija għandha l-każ tagħha.   Dakinhar kont semmejt ukoll il-bżonn ta’ likwidità għall-kumpaniji.  Minn dakinhar ’l hawn dawn l-inċentivi through il-Malta Development Bank ingħataw hekk li l-Gvern se jissussidja għall-ewwel sentejn l-interessi fuq il-likwidità li għandhom bżonn il-kumpaniji.

ONOR. KEVIN CUTAJAR:  Domanda oħra li rrid nistaqsi u aċċennajt inti diġà għaliha missejt magħha hija l-kwestjoni tad-diversifikazzjoni.  Naqbel miegħek mija fil-mija li Għawdex jeħtieġ sforz qawwi biex tiġi diversifikata l-ekonomija tiegħu.  Ovvjament għaddejjin minn żmien delikat immens u dan il-Kumitat għandu l-brief quddiemu li jħejji rapport u jagħmel rakkomandazzjonijiet ta’ kif eventwalment Għawdex jista’ joħroġ mingħajr ma jħoss daqqa daqstant kbira minn dan il-perjodu. Jien naħseb li jagħmel sens li dan il-mument li forsi jidher daqsxejn negattiv - jidher negattiv ħafna fil-verità - nisfruttawh biex noħorġu minn dan il-perjodu b’inċentivi li permezz tagħhom l-ekonomija tista’ tiġi diversifikata. Hawn mhux qed nirreferi biss għal inċentivi imma anke nindikaw oqsma.  

Jien naħseb u nirrakkomanda - ovvjament idderiġini inti skont l-istudji u l-analiżi li għamiltu intom bħala Kamra tal-Kummerċ - li jkun opportun li kieku l-oqsma li taħsbu li nistgħu nindikaw biex l-ekonomija tiġi diversifikata jkunu indikati f’dan ir-rapport biex wieħed ifassal it-triq ’il quddiem biex naturalment jimplimentahom safejn hu possibbli.  Ma nafx jekk il-Kamra tal-Kummerċ hijiex f’pożizzjoni li tagħti dawn l-indikazzjonijiet għall-finijiet ta’ dan ir-rapport.

IS-SUR JOE BORG: Kif spjegajt diġà llejla u kif kont spjegajt fid-diskors tiegħi fil-5 ta’ Mejju, aħna t-turiżmu rridu nibqgħu nagħtuh l-importanza tiegħu f’sens li t-turiżmu se jibqa’ importanti, imma aħna nixtiequ nagħmlu upgrade tal-prodott turistiku b’mod li Għawdex jiġi attraenti mhux għall-massa. Illum diġà hemm diversifikazzjoni, biex inkunu ċari, imma rridu nkomplu nsaħħu t-turiżmu biex ikun iktar turiżmu ta’ kwalità. Jiġifieri t-turiżmu jibqa’ importanti u rridu nsaħħuh. Ix-share li għandu t-turiżmu fl-ekonomija rridu nnaqqsuh mhux billi nnaqqsu t-turiżmu imma billi nżidu setturi oħra.  

Aħna jidhrilna li rigward iż-żewġ setturi li indikat l-Unjoni Ewropea li aħna ilna nsemmuhom għal diversi snin, il-preparazzjoni diġà saret tajjeb ħafna mill-Gvern bl-infrastruttura li ħoloq fid-diġitalizzazzjoni, imma issa rridu nħaddmuha. Il-green economy wkoll hija importanti biex Għawdex ikun verament dak li nixtiquh. Kemm id-diġitalizzazzjoni kif ukoll il-green economy jagħmlu l-prodott Għawdxi aktar attraenti f’kull sens għaliex itejbu l-kwalità tal-ħajja ta’ dawk li jkunu qed jgħixu fil-gżira.

IĊ-CHAIRPERSON: Għadni kemm tlabt lill-Committee Clerk biex tipprintjalna l-pjan li ġie mħabbar ilbieraħ għaliex ovvjament għalkemm qed nitkellmu fuq kontest nazzjonali, il-miżuri japplikaw għal Għawdex ukoll.  F’dawk li huma għajnuniet għan-negozji hemm l-għajnuna għall-kera, l-għajnuna tad-dawl u l-ilma, u l-għajnuna għall-fuel. Dawn huma kollha għajnuniet li wieħed fl-operat tal-business tiegħu jrid jieħu in konsiderazzjoni. 

IS-SUR JOE BORG:  Dawn huma għajnuniet eċċellenti, tajbin ħafna, imma short term.  Naħseb li huwa dmir anke ta’ dan il-Kumitat li nħarsu ftit lil hinn minn dan.  Bħala short-term huma miżuri eċċellenti, ma jistgħux ikunu aħjar.

 IĊ-CHAIRPERSON: Kif qal tajjeb l-Onor. Cutajar, l-iskop tagħna hu li naraw is-sitwazzjoni attwali u kif se noħorġu minnha, però mbagħad kif se nitgħallmu minn dak li ġarrabna. Żgur mhux forsi, pereżempju, li rridu nitkellmu fuq kif lill-ħaddiem irridu nagħtuh kondizzjonijiet aħjar, kif noħorġu l-potenzjal tiegħu iktar u kif inħarrġuh għad-diversifikazzjoni għaliex mhux biss irridu norjentaw lill-business għad-diversifikazzjoni, mhux biss irridu naraw li jkun hemm is-sostenn għad-diversifikazzjoni, imma rridu wkoll nippreparaw ir-riżors uman għad-diversifikazzjoni. 

Dan huwa proċess mhux żgħir, huwa proċess pjuttost kumpless u jiena bħala chairperson ta’ dan il-Kumitat inħoss li għandna rwol importanti f’dan il-proċess kollu. 

ONOR. KEVIN CUTAJAR: Jien għad fadalli domada oħra tal-aħħar. Nixtieq nagħmel punt żgħir fuq dan li għadek kemm għedt. Naħseb li l-Għawdxi dejjem wera li fil-mument li tagħtih l-opportunità, jeħodha.

IĊ-CHAIRPERSON: Jeħodha, jisfruttaha u jagħti l-eżempju.

ONOR. KEVIN CUTAJAR: U l-mindset jagħraf jadattah tajjeb ħafna. Jiġifieri għal daqshekk il-piż naħseb li f’idejna l-politiċi qiegħed. L-aħħar domanda hija fuq il-proprjetà. 

Dan huwa s-settur li ġejt afdat bih jien u f’Għawdex naturalment hemm settur mhux żgħir tal-proprjetà li jmissu  miegħu ħafna ħaddiema. Nixtieq nistaqsi dwar kif intlaqat mis-sitwazzjoni tal-COVID-19 is-settur tal-proprjetà f’Għawdex. Kif smajna, kien hemm ħafna barranin li telqu minn Malta minħabba  li spiċċaw bla xogħol. Taħseb li se jkollna sitwazzjoni ta’ over supply ta’ proprjetà li mhux se tkun qiegħda tintuża? 

IS-SUR JOE BORG: Se nitkellem skont il-feedback li għandna, imma mhux xjentifiku. 

ONOR. KEVIN CUTAJAR: Le le, kollox sew. 

IS-SUR JOE BORG: Il-feedback li għandna huwa li matul dawn l-aħħar ġimgħat, jiġifieri minn meta bdiet il-COVID-19 kważi waqaf kollox, biss ftit wara, malli beda jkun hemm sinjali tajbin, il-proprjetà f’Għawdex li hija ta’ ċerta kwalità  - qed nirreferi għal djar u farmhouses - baqgħet tinbiegħ, anzi kien hemm xeħta ta’ nies li xtaqu iktar dik it-tip ta’ proprjetà. Kien hemm nuqqas f’dak li huma appartamenti,  imma l-proprjetà t-tajba  baqgħet tinbiegħ tajjeb ħafna. Anzi kien hemm nies li qegħdin ifittxu dik it-tip ta’ proprjetà. 

ONOR. KEVIN CUTAJAR: U jixtruhom nies mil-lokal? 

[bookmark: _Hlk44661376]IS-SUR JOE BORG: Ħafna huma mil-lokal. Barranin bħalissa m’hawnx, jiġifieri ġodda. Tinsiex li l-COVID-19 ġabitna f’realtà partikolari. Ħafna Maltin li kellhom diġà proprjetà Għawdex u oħrajn li ma kellhomx messew ma’ Għawdex u għexu anke l-kwalità tal-ħajja f’Għawdex. Kien hemm avukati u nies ta’ ċerta statura, fosthom accountants u ekonomisti, li waqt il-COVID-19 ġew jaħdmu minn postijiet tagħhom f’Għawdex u bbenefikaw mit-tip ta’ ħajja u  l-kwalità ta’ ħajja li konna qegħdin ngħixu f’Għawdex dak iż-żmien. 

Meta tkellimt l-ewwel darba għedt li matul dan il-perjodu kellna kuntatt ferm ikbar man-natura u dak il-kuntatt wieħed aktar jista’ jagħmlu f’Għawdex għax filli qiegħed fuq l-iskrivanija, filli ħriġt u f’nofs siegħa qiegħed fejn il-baħar jew imxejt u gawdejt in-natura. In-natura ma kenitx disturbata waqt il-COVID-19. Dak kien ta’ benefiċċju kbir għal Għawdex għax wieħed seta’ jgawdi lil Għawdex kif inhu.

ONOR. KEVIN CUAJAR: Jiġifieri r-risposta għad-domanda tiegħi hija li s-settur tal-proprjetà nistgħu ngħidu ...

IS-SUR JOE BORG:  Nistgħu ngħidu li proprjetà tajba f’Għawdex hemm demand kbira għaliha. Il-proprjetà ta’ kwalità hija xi ħaġa mixtieqa minn dawk li jridu jixtru. 

IĊ-CHAIRPERSON: Rigward il-miżura tal-valur tal-proprjetà li ssemmiet ilbieraħ ...

[bookmark: _Hlk44663675]IS-SUR JOE BORG: Dik issa ġabet lil Għawdex ugwali ma’ Malta. Qabel Għawdex kien differenti. Aħna nixtiequ li xorta waħda Għawdex jibqa’ jiġi differenzjat. Illum il-1.5% qiegħda għal Malta kollha. Forsi għal Għawdex tista’ tiġi 1% jew 0.5%. Dak li nixtiequ aħna. Kienet anke proposta li għamilna qabel ma daħlu l-miżuri.

IĊ-CHAIPERSON: L-Onor. Chris Said.

ONOR. CHRIS SAID: Il-positive discrimination li kien hemm minn dan il-lat spiċċat. Fil-qasam tal-proprjetà, il-positive discrimination li kien hemm fuq ix-xiri ta’ proprjetà f’Għawdex issa, bil-proposta li saret, ġiet eliminata. 

Inti tkellimt dwar l-importanza li jkun hemm long term strategy. Tkellimt dwar il-miżuri li tħabbru għal dawn it-tliet xhur tas-sajf, imbagħad tkellimt dwar l-importanza ta’ long term strategy għal Għawdex. Bħala Gozo Business Chamber li prattikament tirrappreżentaw is-settur kollu tan-negozju f’Għawdex jew b’mod wiesa’ s-settur tan-negozju f’Għawdex, fl-aħħar xhur kontu involuti f’xi kumitat jew f’xi taskforce li twaqqfet mill-Gvern biex tippjana din l-istrateġija long term, biex ikun hemm l-istakeholders madwar mejda?

IS-SUR JOE BORG: Konna involuti. Kellna laqgħat ma’ diversi ministri hawn Malta u anke fil-Ministeru għal Għawdex kien hemm speċi ta’ taskforce żgħir. Aħna konna msejħin flimkien mal-Gozo Tourism Association biex niddiskutu ma’ ekonomisti u ġiet imfassla strateġija li parti minnha qiegħda f’dan id-dokument li għaddejnielkom. 

ONOR. CHRIS SAID: Din l-istrateġija ġiet imfassla mill-Gvern jew ġiet imfassla mill-Gozo Business Chamber?

IS-SUR JOE BORG: Le, mhux imfassla mill-Gozo Business Chamber, imfassla mill-Gvern bil-parteċipazzjoni tagħna. 

ONOR. CHRIS SAID: U din ġiet ippubblikata?

IS-SUR JOE BORG: Le, ma ġietx ippubblikata. Aħna ppubblikajna d-dokument min-naħa tagħna. 

ONOR. CHRIS SAID: Mhuwiex id-dokument tat-taskforce li semmejt inti.

IS-SUR JOE BORG: Le le, assolutament. 

ONOR. CHRIS SAID: Inti semmejt ukoll l-importanza tal-infrastruttura. Għamilt referenza għal mistoqsija parlamentari li għamilt jien fejn ħareġ il-persentaġġ ta’ vot kapitali li jintefaq mill-Ministeru ta’ Għawdex fuq Għawdex meta relatat bħala percentagewise mal-vot kapitali tal-pajjiż kollu. Għedt ukoll li llum għandna l-infrastruttura in place fejn jidħol id-digitalization. Għandi nifhem li s-second fibre optic cable tpoġġa u qiegħed jaħdem?

IS-SUR JOE BORG: Safejn naf jien, jekk ma bediex jaħdem, tpoġġa żgur u se jibda jaħdem. M’għandniex informazzjoni preċiża, imma qiegħed hemm.

ONOR. CHRIS SAID: Din ma smajtha minn imkien.

IS-SUR JOE BORG: Ma tistax tgħid, Onor. Said. Qalulna li qiegħed f’postu. Dik hi l-informazzjoni li għandna. Jien ma mortx infittex taħt il-baħar biex nara jekk hux qiegħed hemmhekk.

ONOR. CHRIS SAID: Kollox sew. Jien smajtha l-ewwel darba mingħandek. Jiġifieri jista’ jkun li qabżitli.

IĊ-CHAIRPERSON: Li nista’ ngħidlek - jekk trid tismagħha  mingħandi – hu li aħna offrejna l-għajnuna ta’ dan il-kumitat billi l-informazzjoni li niksbu u r-rakkomandazzjonijiet li jsiru lilna u li eventwalment se nkunu qegħdin nifformolaw inpoġġuhom ukoll għad-dispożizzjoni ta’ dan il-pjan li qed jinħema. 

IS-SUR JOE BORG: Ilbieraħ tkellimna mal-Ministru responsabbli mid-diġitalizzazzjoni u qalilna li l-cable qiegħed in place. 

ONOR. CHRIS SAID: Jista’ ikun li hekk hu. Jien mhux qed immerik. 

IS-SUR JOE BORG: Jien dak li nista’ ngħid.  Issa jekk hux qed jaħdem ma nafx, imma hemmhekk qiegħed, jiġifieri wasalna, u dak l-importanti f’dan l-istadju. 

IĊ-CHAIRPERSON: Jien nista’ nitkellem safejn naf jien. Safejn kont naf jien il-pjan kien miexi kif suppost. Issa minn dakinhar jaf kien hemm xi żviluppi.

IS-SUR JOE BORG: Dan ilu ġej żmien u issa wasal, jiġifieri hemmhekk qiegħed. 

ONOR. CHRIS SAID: Inti tkellimt ukoll dwar l-issue tas-sensji u tal-qgħad. Il-feedback li għandkom hu li prattikament il-workforce f’Għawdex inżammet kollha? Jiġifieri intom ma kellkomx membri tagħkom li kellhom jieħdu azzjonijiet drastiċi li jissensjaw ċerti ħaddiema, b’mod partikolari ħaddiema barranin li waqqfuhom u telqu?

IS-SUR JOE BORG: Jista’ jkun li kien hemm dak it-tip ta’ moviment, imma wħud minnhom mhux bilfors kienu rreġistrati u allura l-istatistika tagħhom ma tidher imkien. 

ONOR. CHRIS SAID: X’jiġifieri?

IS-SUR JOE BORG: Fis-sens li jista’ jkun li kien hemm nies li ma kenux irreġistrati sewwa.

ONOR. CHRIS SAID: Ovvjament dawk il-barranin li ma kinux irreġistrati ma kinux jikkwalifikaw għall-għajnuna ta’ €800.

IS-SUR JOE BORG: Hekk hu. Ma nafx x’ġara eżatt, imma kien hemm nies li siefru minn rajhom mhux għaliex ġew imġiegħla. 

ONOR. CHRIS SAID: Fl-aħħar tliet xhur intom bħala Gozo Business Chamber (GBC) segwejtu ta’ kull xahar iċ-ċifra ta’ persuni li rreġistraw għax-xogħol f’Għawdex? Ma tħossux li għandkom bżonn issegwuha?

IS-SUR JOE BORG: Le, ma segwejtx dik il-figura. Għandna bżonn insegwuha.

ONOR. CHRIS SAID: Għaliex fi tliet xhur f’Għawdex iktar minn ittripplat.

IS-SUR JOE BORG: Jista’ jkun.

ONOR. CHRIS SAID: Imma ma tħossux bħala GBC li din għandkom issegwuha?

IS-SUR JOE BORG: Probabbli hemm nies li qegħdin isegwuha, imma jien m’għandix dak in-knowledge quddiemi. Issa jekk taf tgħidli kemm relattivament ...

ONOR. CHRIS SAID: Le, intom fl-aħħar mill-aħħar ....

IS-SUR JOE BORG: Le, imma inti rriżultalek hekk?

ONOR. CHRIS SAID: Miċ-ċifri tal-Gvern, mhux tiegħi. Dawn tal-NSO, mhux tiegħi. Issa ħalli mmur għal ċifri oħrajn tal-NSO. Ir-regional statistics li ħarġu ftit tal-ġimgħat ilu intom bħala GBC dħaltu fihom? 

IS-SUR JOE BORG: S’issa, safejn naf jien, le, imma ġbarniehom u se nibdew narawhom għaliex kien hawn ħafna affarijiet li kienu ferm iktar urġenti. L-ewwel nett, bħala staff ftit għandna, imma kellna ġenn mill-membri tagħna l-ħin kollu nsegwuhom f’diskussjonijiet kontinwi mal-Gvern biex naraw x’jista’ isir għal Għawdex. Nafu li ħarġu l-istatistika tal-NSO fejn hemm ir-reġjuni komparati flimkien, imma jen ma dħaltx fiha. 

ONOR. CHRIS SAID: Bħala GBC għadkom ma dħaltux fiha.

IS-SUR JOE BORG: Le. 

ONOR. CHRIS SAID: Għandek sitwazzjoni fejn il-gap bejn il-pagi f’Għawdex imqabbla ma’ dawk f’Malta kull sena qiegħda tikber.

IS-SUR JOE BORG: Imma dik nafuha, ma kienx hemm bżonn din l-istatistika.

ONOR. CHRIS SAID: Din hija statistika tal-2019.

IS-SUR JOE BORG: Dik il-gap nafu biha u tkellimna fuqha u għalhekk jien semmejt li għandha bżonn issir positive discrimination favur Għawdex, biex dawk il-gaps fl-ekonomija Għawdxija jimtlew, jissaħħu u min qiegħed jaħdem f’Għawdex ikollu l-istess benefiċċji u jiġi remunerat b’mod ugwali.

ONOR. CHRIS SAID: Intom employers, jiġifieri tirrappreżentaw lill-employers u lin-negozji f’Għawdex. Fl-opinjoni tagħkom, x’inhi r-raġuni li din il-gap qiegħda dejjem tikber minflok tiċkien? 

IS-SUR JOE BORG: Aħna tkellimna fuq in-nuqqas ta’ diversifikazzjoni fl-ekonomija Għawdxija. Jirriżulta li hemm ċerti setturi f’Malta li huma remunerati b’mod tajjeb, jiġifieri fis-settur finanzjarju u dak tal-gaming imma dawn ma jeżistux f’Għawdex. 
It-tieni, anke fi ħdan ċerti intrapriżi hemm staff li jasal sa ċertu grad. Pereżempju  fil-Bank of Valletta l-istaff kollu li qiegħed f’Għawdex huwa ta’ ċertu grad, mentri l-management  qiegħed kollu f’Malta. L-istess f’kull korporazzjoni oħra. Allura bilfors li r-rata tal-paga t’Għawdex hija iktar baxxa. Like with like; f’ċerti setturi ma nemminx li hemm dik id-differenza bejn Malta u Għawdex.

ONOR. CHRIS SAID: Trid tikkonsidra li 40% tal-workforce Għawdxija taħdem fis-Settur Pubbliku. Għalliem f’Malta u għalliem f’Għawdex għandu l-istess paga. Pulizija f’Malta u pulizija f’Għawdex għandu l-istess paga u l-istess  jgħodd għal suldat f’Malta u suldat f’Għawdex. 

IS-SUR JOE BORG: Imma l-amministrazzjoni fejn huma mħallsin ... Dawk li huma mħallsin iktar qegħdin Malta. Hemm dak it-tip ta’ gaps li ma tistax timlihom.

ONOR. CHRIS SAID: Imma din dejjem hekk kienet. 

IS-SUR JOE BORG: Hemm raġuni għaliex qiegħda hekk.

ONOR. CHRIS SAID: Il-gap fil-paga madwar tmien snin ilu kienet medja ta’ €300 u llum spiċċat €3,500. Illum familja f’Għawdex taqla’ average ta’ €7,000 inqas minn familja f’Malta u dan joħroġ minn statistika li ħarġet. Illum Għawdex fejn jidħlu pagi – u dan qatt ma kien hekk - waqa’ fl-aħħar post bħala reġjun. Kien hemm żewġ reġjuni oħra li kienu ’l isfel minn Għawdex sa ftit tas-snin ilu, imma issa dawk ir-reġjuni qabżuna wkoll. 

IS-SUR JOE BORG: Huwa proprju għalhekk li qegħdin ninsistu li tiġi diversifikata l-ekonomija f’Għawdex biex Għawdex u l-Għawdin ikollhom fejn jimpjegaw ruħhom f’setturi li l-pagi tagħhom huma aħjar.

ONOR. CHRIS SAID: X’inhu jżomm lill-employers li intom tirrappreżentaw milli jinvestu f’Għawdex f’dawn l-oqsma li semmejt inti fejn hemm pagi aħjar minn ċerti oqsma oħra? Ħalli niftiehmu, it-turiżmu huwa, kif għedna, 50% tal-ekonomija Għawdxija. Il-pagi fit-turiżmu, kif jaf kulħadd, mhumiex l-aħjar pagi li hawn fil-pajjiż. X’inhu jżomm milli jkun hemm ċertu investiment f’Għawdex? Għedtilna li waqt il-pandemija tal-COVID-19 kien hemm Maltin li ġew jaħdmu Għawdex u meta spiċċat din il-pandemija, dawn irritornaw lura Malta. 

IS-SUR JOE BORG: Le, mhux kollha. 

ONOR. CHRIS SAID: Baqgħu Għawdex?

IS-SUR JOE BORG: Hemm min qed jikkonsidra li jibqa’ Għawdex. Aħna dak it-tip ta’ poplu għandna bżonn f’Għawdex li nirriġeneraw il-popolazzjoni ta’ Għawdex b’nies involuti f’ċerti setturi.

ONOR. CHRIS SAID: Kif qed jaffettwa lill-employers Għawdxin il-fatt li għandek numru kbir ta’ nies li kienu jaħdmu fis-settur privat u marru jaħdmu fis-Settur Pubbliku, anke b’pagi inqas? Kif tarawha?

IS-SUR JOE BORG: Ovvjament hija xi ħaġa li lilna qatt ma tatna pjaċir għaliex is-settur privat ma jista’ jikkompeti qatt mal-Gvern, fis-sens li s-settur privat qatt ma jista’ jagħti s-sigurtà tal-impjieg li jista’ jagħti l-Gvern. Il-COVID-19 serviet ukoll biex din il-ħaġa tidher iktar, fis-sens li l-Gvern min-natura tiegħu qed jagħti post sikur, mentri aħna, nagħmlu x’nagħmlu, qatt ma nistgħu nagħtu garanzija lill-ħaddiema tagħna li bilfors se jkunu mpjegati magħna sena, sentejn jew tliet snin oħra. Din il-ħaġa jrid ikun hemm reversal tagħha. Ma jistax ikun li l-Gvern jibqa’ jagħti impjiegi f’diversi setturi għaliex fl-aħħar mill-aħħar uħud min-nies li jkunu jaħdmu f’ċerti postijiet mhux bilfors ikunu qegħdin jagħtu s-sehem sħiħ tagħhom. Fl-istess ħin li qed idaħħlu din il-paga baxxa, dawn jaħdmu ftit ħin, imbagħad il-kumplament tal-ħin tagħhom ikun qiegħed fil-black economy u jkunu qegħdin jikkompetu mas-settur privat b’dik it-tip ta’ ekonomija. 
 
 IĊ-CHAIRPERSON: Dan huwa diskors li ilna nagħmluh. Jien niftakar diskussjonijiet mal-Gozo Tourism Association fejn jien stess kont nikkritikahom li jridu nies jidħlu fit-turiżmu imma min-naħa l-oħra jkun hemm riluttanza li jiżdiedu l-pagi u jitjiebu l-kondizzjonijiet. Ma rridx niġġeneralizza għax mhux kulħadd huwa hekk, imma ħafna drabi n-nies li jaħdmu fis-settur privat jilmentaw mill-kondizzjonijiet u minn ċerti ċirkostanzi. Ma rridx niġġeneralizza għax mhux il-każ, imma jkun hemm ġenituri li jkunu jixtiequ dik il-ftit flessibilità biex pereżempju jattendu għall-parents day jew għal xi concert li jkollhom it-tfal. Ikun hemm min jilmentalek anke fuq affarijiet żgħar u kultant għal dawn l-affarijiet żgħar ma naħsibx li għandek titlef impjegat. 

Aħna konna qegħdin infasslu – u din fassalnieha flimkien magħkom – il-Gozo Employment Scheme biex ngħinu lill-employer billi ninjettawlu ammont ta’ flus biex eventwalment dawn jiġu investiti f’kondizzjonijiet aħjar u pagi aħjar. X’inhuma l-kummenti tiegħek dwar din l-iskema u x’taħseb li kienu l-effetti tagħha? L-effetti tagħha kienu tajbin  jew ħżiena? X’nistgħu nagħmlu biex jekk huma ħżiena ntejbuhom u jekk inhuma tajbin inkomplu nameljorawhom? 

IS-SUR JOE BORG: Nassigurak li f’dawn l-aħħar sentejn jew tliet snin il-kondizzjonijiet tal-ħaddiema għamlu qabża ’l quddiem. L-Onor. Chris Said qed jikkwota ċerta statistika. Meta naraw l-istatistika rridu nistudjawha aktar fil-fond u naħseb li din il-gap irridu nistudjawha anke fil-kwestjoni ta’ pagi u naraw ir-raġunijiet għaliex qed tirriżulta. 

L-Onor. Justyne Caruana semmiet l-iskema tal-employment fil-privat. Kienet skema li għenet ħafna biex lil dak li jkun tixprunah jimpjega nies miegħu u naħseb li kellha effett pożittiv. Naħseb li rridu nkomplu ngħinu lill-employers għar-retraining tal-impjegati. Dan barra dak li diġà qed jingħata biex ikun hemm retraining tal-ħaddiema.  

IĊ-CHAIRPERSON: Irrid nasal għal dan il-punt. Il-Gvern qed joħroġ ammont ta’ flus li suppost qed imorru għall-benefiċċju tal-ħaddiem. Bħala Business Chamber x’intom tagħmlu biex tassiguraw li dawk l-ammonti ta’ flus li qed jingħataw verament qed jiġu investiti fil-ħaddiem? Għax dan faċilment ikollok lil xi ħadd japplika għall-iskema, jibbenefika mill-fondi imma mbagħad wieħed ikun irid ikun jaf jekk verament ibbenefikawx il-ħaddiema. Irridu ċerti salvagwardji biex naċċertaw li l-ħaddiem at the end of the day qed jibbenefika minn dan l-investiment li huwa intiż għall-ħaddiem stess. Il-Gvern ma jistax jgħaddihom lill-ħaddiem, irid jagħtihom lill-employer biex l-employer jinvestihom fil-ħaddiem. Filwaqt li hemm mekkaniżmu ta’ salvagwardji biex naraw li l-ħaddiem, ikollu kondizzjonijiet xierqa eċċ. m’hemmx dak il-mekkaniżmu li bih wieħed jista’ jivverifika verament il-ħaddiem x’qed jieħu minnu. Bħala Business Chamber x’qegħdin tagħmlu biex tassiguraw li dan effettivament isir? U kif tispjegaw lill-membri tagħkom li, at the end of the day, huwa fl-interess tagħhom li jżommu ’l-impjegat kuntent? Għax jekk l-impjegat ma jkunx kuntent… 

IS-SUR JOE BORG: Din ċerta, u ħafna employers qed jimxu b’dan il-mod. Illum tant sar diffiċli li żżomm in-nies miegħek, tant hemm kompetizzjoni fis-settur privat bejn kumpanija u oħra u  anke mal-Gvern, li biex wieħed iżomm ċerti nies żgur li jrid joffrilhom ċerti kondizzjonijiet. Jien nara mill-kumpaniji tiegħi, imma għandi konoxxenza wkoll ta’ dak li qed jagħmlu l-kumpaniji l-oħra anke f’Għawdex biex iżommu n-nies. Il-problema tar-retention tan-nies mhijiex biss f’Għawdex. Jien għandi kumpaniji li joperaw Malta u d-diffikultà hija l-istess. Ovvjament, wieħed irid jara kif iżomm lilll-impjegati tiegħu b’kondizzjonijiet dejjem aħjar u jagħmel l-aħjar li jista’ biex in-nies jibbenefikaw. 

Għalhekk erġajt semmejt il-bżonn ta’ retraining tal-impjegati. Internament nagħmlu ċerti korsijiet kemm fl-uffiċċju kif ukoll fil-fabbrika biex in-nies kemm jista’ jkun ikunu aktar flessibbli. Ġejna fil-bżonn, ma jistax ikun li l-ħaddiem jibqa’ fil-kaxxa li jkun beda fiha u allura trid terġa’ tħarrġu kemm f’kontest ta’ edukazzjoni kif ukoll f’kontest ta’ kif wieħed jimmaniġġja l-affarijiet waqt il-ħin tax-xogħol. 

IĊ-CHAIRPERSON: Hawn aktar interventi? Il-Ministru Refalo.

ONOR. ANTON REFALO (Ministru għall-Agrikoltura, Sajd u Drittijiet tal-Annimali): Sur Borg, għamilt sweeping statement fis-sens li fir-rigward ta’ Għawdex ma kienx hemm diskriminazzjoni pożittiva fil-mini budget li ġie ppreżentat ilbieraħ. Jekk insemmilek li fil-micro-invest minflok tax credit ġew konvertiti fi flus u Għawdex se jieħu €500 aktar. X’tgħidli dwar dan? 

IS-SUR JOE BORG: Dik l-unika waħda diskriminazzjoni pożittiva li segwejt jien. 

IĊ-CHAIRPERSON: Għalhekk għaddejtlek id-dokument sħiħ li huwa pjuttost voluminuż li wieħed ikun irid jarah. 

ONOR. ANTON REFALO: Jekk ngħidlek li hemm ivvotat is-somma ta’ €5 miljun għall-produzzjoni ta’ negozju Maltin u Għawdxin li fil-fatt jolqot l-aktar lill-Għawdxin għax il-prodott lokali mis-sajjieda u l-bdiewa huwa minn Għawdex xi tgħidli? 

IS-SUR JOE BORG: Hija xi ħaġa tajba ħafna. 

ONOR. ANTON REFALO: Jiġifieri hemm diskriminazzjoni favur Għawdex. 

IS-SUR JOE BORG: Le, dik per se mhijiex diskriminazzjoni favur Għawdex. 

ONOR. ANTON REFALO: Għaliex le? Indirettament favur Għawdex. 

IS-SUR JOE BORG: Le, dik semmejnieha u hawnhekk jidher li hemm bżonn...

ONOR. ANTON REFALO: Il-prodott lokali min jagħmlu? Mhux is-sajjied u l-bidwi? 

IS-SUR JOE BORG: Is-sajjied, il-bidwi, l-artiġjan, il-manifattur ... Dik hija xi ħaġa li xtaqna u hija xi ħaġa tajba ħafna. 

ONOR. ANTON REFALO: Imma dawn mhux Għawdex isiru? 

IS-SUR JOE BORG: M’għandux x’jaqsam, imma m’hemmx diskriminazzjoni pożittiva fis-sens strett.

ONOR. ANTON REFALO: Għaliex? Se mai mhux diretta imma indiretta. 

IS-SUR JOE BORG: Mela nagħmluha diretta. Ministru, jien għedt li diġà saret diskriminazzjoni negattiva fil-konfront ta’ Għawdex. Mhux issa, u mhux qed ngħid fiż-żmien meta kont Ministru int, imma qabel ukoll. Din kwestjoni li ilha ġejja żmien. Fuq proġett kapitali Għawdex ilu jieħu 2% jew 1.5% tal-baġit tal-pajjiż kollu għal snin twal. Kienet anke fi żmien gvernijiet qabel kont Ministru int. Din it-trend irridu naqilbuha, u dan nistgħu nagħmluh mhux b’€500 differenza, imma bil-miljuni, għax b’€500 kull kumpanija din id-diskriminazzjoni negattiva li kien hemm ma tiġix imdawra biex tkun pożittiva. 

IĊ-CHAIRPERSON: Imma fil-frattempt fuq proġetti kapitali għandna bżonn il-manpower u għandna bżonn li s-settur privat jadatta wkoll għall-volum ta’ xogħol li wieħed jixtieq jagħmel. Tkun tixtieq tagħmel ħafna affarijiet, imma ssib problema. Din mhijiex kwestjoni ta’ baġit,  imma hija kwestjoni ta’ output, kemm inti ssib kuntratturi li lesti jaħdmu.

IS-SUR JOE BORG: Għandek raġun, Onorevoli.

ONOR. CHRIS SAID: F’Malta għal ċerti proġetti ġew il-kumpaniji barranin. 

IĊ-CHAIRPERSON: Onor. Said, naf għax għextha. Ikollok il-fondi, toħroġ it-tenders, u ħadd ma jitfa’ bid. 

IS-SUR JOE BORG: Aħna rridu naħdmu biex id-diskriminazzjoni pożittiva tkun aktar b’saħħitha. Naqbel mal-Ministru Refalo li kollha kienu proposti li kienu kontenuti, jiġifieri mhux qed ngħid li ma kenux pożittivi. Kienu pożittiv ħafna. Nerġa’ nirrepeti, il-mini budget kien pożittiv ħafna imma aħna nixtiequ li Għawdex jieħu aktar. Qed ngħid hekk mhux għax nixtiequ li Għawdex jieħu aktar for no other reason, imma minħabba l-fatt li l-ekonomija f’Għawdex ħadet daqqa ikbar minħabba l-COVID u allura biex inreġġgħuha lura rridu nagħmlu diskriminazzjoni pożittiva. Ilna żmien inbatu minn diskriminazzjoni negattiva u dik irridu nirriversjawha u kollha kemm aħna rridu naħdmu flimkien biex din il-biċċa xogħol issir. 

IĊ-CHAIRPERSON: Għalhekk l-iskop ta’ dan il-Kumitat. Nirringrazzjak, Sur Borg, u grazzi tal-ħidma tiegħek mhux illum biss imma matul is-snin li għaddew u min jaf kemm baqagħlek x’tikkontribwixxi. Nawguralek minn qalbi. 

Issa għandna lil Dr Nadine Delicata li se tingħaqad magħna permezz ta’ video call. 

Grazzi talli erġajt ingħaqadt magħna. Fl-ewwel laqgħa li kellna aċċettajt l-istedina tagħna, għamiltilna l-preżentazzjoni però minħabba r-restrizzjoni tal-ħin ma kellniex l-opportunità li niżvolġu d-diskussjoni. Jekk tippermettili, nibda billi ndur fuq il-kollegi tiegħi ħalli nagħmlu round ta’ mistoqsijiet. Kif tippreferi, twieġeb round round, jew tisma’ lil kulħadd imbagħad tirrispondi fl-aħħar? 

DR NADINE DELICATA (Direttur Eżekuttiv u President, Steward Health Care Malta): Ħa nisma’ round round għax naħseb li jkun eħfef hekk. 

IĊ-CHAIRPERSON: Min jixtieq jibda? L-Onor. Kevin Cutajar. 
ONOR. KEVIN CUTAJAR: Dr Delicata, l-ewwel nett insellimlek u nirringrazzjak talli erġajt ingħaqadt magħna biex tieħu l-mistoqsijiet tagħna. Se nagħmel ftit mistoqsijiet alavolja issa għadda ftit taż-żmien u jista’ jkun li kien hemm żviluppi minn meta għamilt il-preżentazzjoni sal-lum. F’dak il-każ spjega u adatta inti r-risposta tiegħek. 

Mistoqsija li naħseb li kienet aktar relevanti dak iż-żmien imma xorta se nistaqsihielek hija rigward it-taħriġ. Inti semmejt it-taħriġ li kien qed jingħata lill-istaff tal-isptar dejjem bix-xenarju tal-COVID19 quddiemna. It-taħriġ minn min kien qiegħed jingħata? Kienet il-kumpanija li qed tmexxi l-isptar, Steward stess, bl-uffiċjali tagħha li kienet qed tagħtih, jew kien hemm xi outsourcing? 

DR NADINE DELICATA: Kien hemm diversi tipi ta’ taħriġ però t-taħriġ ġie mmexxi mit-tmexxija tal-isptarijiet, jiġifieri tramite Steward. Jekk nista’, nispjega u nagħti ftit dettall. Pereżempju kien hemm taħriġ ta’ infection control li sar b’kollaborazzjoni sħiħa u id f’id mal-professjonisti tal-infection control tad-Dipartiment tas-Saħħa u fuq linji gwida tad-Dipartiment tas-Saħħa Pubblika. Kien hemm ukoll taħriġ li ngħata mit-tobba lit-tobba, jiġifieri taħriġ mill-ispeċjalisti fl-anestesija u fil-kura intensiva. Kien hemm taħriġ li ngħata min-nurses lin-nurses u kien hemm taħriġ li ngħata lil gradi differenti u kategoriji ta’ personnel differenti fl-isptar skont ir-responsabilitajiet varji tagħhom. 

ONOR. KEVIN CUTAJAR: Meta tkun fil-politika jkellmuk diversi nies. Waslitli informazzjoni minn ħaddiema jew anke ġieli min-nies li jkunu qrib is-servizzi li jingħataw fl-isptar li kienu qed jilmentaw mit-tip ta’ taħriġ li kien qed jingħata kemm fil-kwalità kif ukoll fit-tempestività tiegħu. Inti x’tirrispondi għal dan? 

DR NADINE DELICATA: It-taħriġ li ngħata kien paripassu u eżatt l-istess bħal dak li ngħata fi sptarijiet oħra fi ħdan il-Ministeru għas-Saħħa, jiġifieri aħna konna parti minn team aktar wiesa’. Ma kenux l-isptarijiet ta’ Steward biss iżda l-isptarijiet  u l-entitajiet kollha tas-saħħa. Kien proċess kollaborattiv biex inkunu ċerti li kemm jista’ jkun nipproteġu lill-istaff tagħna bl-aħjar mod possibbli. Ma tantx nista’ nara fejn it-taħriġ ingħata b’mod differenti jew fuq timelines differenti minn dak ta’ entitajiet oħra. Jekk għandek xi dettall jew forsi xi ħaġa aktar speċifika nkun nista’ nwieġbek aħjar. 

ONOR. KEVIN CUTAJAR: Jiġifieri min-naħa tiegħek teskludi li seta’ kien hemm nuqqasijiet f’dak ir-rigward. 

DR NADINE DELICATA: M’għandix informazzjoni li seta’ kien hemm nuqqasijiet f’dak ir-rigward. 

ONOR. KEVIN CUTAJAR: Naturalment kienu qed isiru numru ta’ preparamenti min-naħa tal-isptar ta’ Għawdex biex wieħed jilqa’ għall-konsegwenzi li seta’ jkun hemm minħabba l-COVID-19. Peress li l-isptar ta’ Għawdex huwa mmexxi mill-kumpanija Steward, għandi nifhem li kien hemm ċerta spiża u jekk m’iniex sejjer żball din kien ikkonfermaha anke l-Ministru Fearne fil-Parlament. Minn dik l-ispiża li saret, kemm f’perċentwal u anke figuri, jekk tista’ tagħtina, ġie kopert mill-kumpanija Steward u kemm ġie kopert mill-Istat Malti? 

DR NADINE DELICATA: L-informazzjoni fuq l-ispejjeż għadha qed tinġabar għax kif tistgħu tifhmu, din hija stampa li tevolvi. S’issa ntnefqu  - u mhijiex l-istampa finali – madwar €4 miljun fi spejjeż relatati ma’ preparamenti  għall-COVID-19 fl-isptarijiet Steward. Irrid nippreċiża li dawn jinkludu xi spejjeż fl-Isptar Karin Grech. M’għandix il-breakdown quddiemi biex inkun nista’ nispeċifika minn dawn l-€4 miljun kemm intnefqu fl-isptar ta’ Għawdex u kemm intnefqu fl-Isptar Karin Grech. 

ONOR. KEVIN CUTAJAR: Dwar il-perċentwal tal-ispiża f’Għawdex, kemm minnha ġiet koperta minn Steward? Qiegħda f’pożizzjoni li tgħidilna? 

DR NADINE DELICATA: L-ispejjeż kollha li saru fl-isptar ta’ Għawdex ġew koperti minn Steward. 

ONOR. KEVIN CUTAJAR: Mistoqsija oħra hija rigward is-servizzi li kienu qegħdin jingħataw mill-isptar ta’ Għawdex sa qabel ma bdiet l-imxija  ta’ COVID-19. Minħabba l-preparamenti li kellhom isiru fl-isptar ta’ Għawdex, kemm minn dawn is-servizzi jew ġew sagrifikati, jiġifieri kellhom jieqfu, jew ġew sospiżi jew inkella kellha ssir xi modifika fil-mod kif jingħataw? 
[bookmark: _GoBack]DR NADINE DELICATA: Jien tajt dettall fil-preżentazzjoni tiegħi li, sa fejn jien informata, ingħatajtu kopja tagħha. Bħala linja ta’ servizzi nista’ ngħid li mxejna id f’id mal-Isptar Mater Dei, jiġifieri naqqasna s-servizzi ta’ outpatients u bdejna naraw l-appuntamenti urġenti biss. Appuntamenti oħra kienu qed jiġu vetted mill-ispeċjalisti. Sar eżerċizzju sħiħ ta’ tele-health biex il-pazjenti jkunu segwiti b’dak il-mod. Ġew imwaqqfa operazzjonijiet li ma kenux meqjusa urġenti jew relatati ma’ cancer. Is-servizzi relatati ma’ cancer baqgħu għaddejjin, jiġifieri  aħna mxejna id f’id u paripassu ma’ dak li kien qed isir fl-Isptar Mater Dei, ovvjament fl-ambjent u fil-limitazzonijiet tal-isptar t’Għawdex. 

ONOR. KEVIN CUTAJAR: Issa li l-imxija tal-ICOVID-19 naqset sew - kważi spiċċa l-perjodu speċjali li konna qegħdin ngħixu - nistgħu ngħidu li s-sitwazzjoni tas-servizzi offruti fl-isptar ta’ Għawdex reġgħet ġiet għan-normal kif kienet qabel? 

DR NADINE DELICATA: Minn din il-ġimgħa, in line mal-linji gwida li ngħatajna mid-Dipartiment tas-Saħħa u mill-awtoritajiet tas-Saħħa Pubblika erġajna bdejna nżidu n-numru ta’ appuntamenti anke tal-outpatients u ftit ftit fil-ġranet u ġimgħat li ġejjin qegħdin inħarsu lejn sitwazzjoni fejn nerġgħu niġu għan-normal però bid-differenza, kif qal id-Deputat Prim Ministru dalgħodu, li l-isptar tagħna jibqa’ geared għal mewġa potenzjali oħra ta’ COVID-19. Jalla ma tiġrix però if it has to happen nistgħu fi żmien qasir ħafna we revert back to a COVID-19 mode. 

Iva, fil-ġranet u l-ġimgħat li ġejjin se naraw is-sitwazzjoni tiġi lura għan-normal u jien informata li din bdiet mill-bidu ta’ din il-ġimgħa kif indikawlna l-awtoritajiet però bid-differenza li issa t-tħejjijiet kollha li għandna bżonn għall-kura ta’ pazjenti bil-COVID-19 qegħdin hemmhekk u se jibqgħu hemmhekk. 

ONOR. KEVIN CUTAJAR: Nixtieq nistaqsik mistoqsija proprju fuq l-aħħar punt li semmejt. Inti għedt li l-isptar issa huwa geared għall-eventwalità – u nittamaw li ma sseħħx – li jkun hemm mewġa  oħra ta’ infezzjonijiet. Naf li kien hemm - almenu dik l-informazzjoni li waslitli imma forsi inti tista’ tispjega aħjar - ċerti diffikultajiet għax, kif ġie spjegat anke mid-Deputat Prim Ministru fil-Parlament, is-sodda mhijiex just sodda imma trid ammont ta’ staff magħha. Rigward l-istaff li għandha bżonn kull waħda minn dawn is-sodod, dan l-istaff instab? Fl-eventwalità li jkun hemm imxija ġdida ta’ COVID-19 nistgħu ngħidu li l-isptar huwa geared bl-istaff ippreparat? 

DR NADINE DELICATA: Kif għedt tajjeb inti, is-sodda mhijiex sodda biss imma trid l-istaff marbut magħha. Irrid ngħid li sar eżerċizzju biex inżidu kemm in-numru ta’ tobba, in-numru ta’ nurses kif ukoll in-numru ta’ carers. Ġie pilotat mudell ta’ għajnuna remota fid-Dipartiment tal-Kura Intensiva tramite l-partnership li għandna ma’ Steward fl-Amerika fejn l-ITU f’Għawdex huwa in live contact ma’ ITU ċentrali fl-Amerika li jaħdem 24 siegħa kuljum u allura l-anestetisti tagħna u anke l-istaff tal-ITU dejjem għandhom dak is-sapport li jkunu jeħtieġu, speċjalment f’każijiet ta’ COVID-19. 

Fl-ITU t’Għawdex nirringrazzjaw lill-Mulej li ma tantx rajna, anzi ma rajna proprju xejn, però jekk niġu f’sitwazzjoni kif rajna fl-Italja u f’pajjiżi oħra, dak is-sapport ġie tested u fil-fatt jaħdem. Ħsibna li nżidu s-sapport kemm f’dak li huwa personnel, kif ukoll f’dak li huwa expertise jew speċjalizzazzjoni. 

ONR. KEVIN CUTAJAR: Kif ġie mħabbar b’mod pubbliku, numru ta’ servizzi bdew jiġu offruti mill-bini tal-Iskola Medika ta’ Barts. Hawnhekk il-mistoqsija tiegħi tinqasam fi tnejn. Min-naħa ta’ Barts intalbet xi forma ta’ remunerazzjoni biex dawn is-servizzi jkunu jistgħu jiġu pprovduti mill-bini li qed jokkupaw huma? Kien hemm xi forma ta’ kumpens jew talba għal kumpens min-naħa ta’ Steward lill-Gvern ċentrali għas-servizzi li ngħataw f’Għawdex minn Steward minħabba l-imxija tal-COVID-19? 

DR NADINE DELICATA: Fuq Barts, ir-risposti huma l-istess: Le u le; ma kienx hemm talba għal ħlas min-naħa ta’ Barts u ma kienx hemm talba lanqas min-naħa ta’ Steward lill-Gvern. 

ONOR. KEVIN CUTAJAR: Mistoqsija oħra hija dwar il-famużi ventilators. Kemm-il darba smajna stejjer, anke fis-snin passati ta’ apparat li sfortunatament jinġieb għall-użu ta’ Għawdex imbagħad ma jibqax f’Għawdex. Minħabba li bħalissa, għall-grazzja ta’ Alla, almenu safejn informat jien, m’għandniex każijiet attivi f’Għawdex, tista’ tagħtina garanzija li dawn il-ventilators se jibqgħu għall-użu tal-isptar ta’ Għawdex? 

DR NADINE DELICATA: Iva, dawn il-ventilators huma proprjetà ta’ Steward u se jibqgħu fl-isptar ta’ Għawdex. Fil-fatt huma fl-isptar ta’ Għawdex, fadal għaxra oħra li jridu jaslu però we have more than an ample supply bħalissa. Niggarantilek li fil-maġġor parti kbira tagħhom mhux qed jintużaw u ta’ dan nirringrazzja lill-Mulej.

ONOR. KEVIN CUTAJAR: L-aħħar mistoqsija tiegħi hija b’mod ġenerali rigward il-mod kif saru l-preparamenti f’Għawdex u anke l-input li kien hemm min-naħa tal-Gvern ċentrali u min-naħa tal-awtoritajiet tas-saħħa inkwantu Għawdex. Inti llum tirrappreżenta lill-kumpanija Steward li tmexxi l-isptar. Tħoss li l-affarijiet saru b’mod adegwat u f’ħinhom? 

DR NADINE DELICATA: Nirrappreżenta lil Steward però jien nibqa’ Għawdxija at heart u nassigurak li l-ispirtu tiegħi hemm qiegħed. Iva, inħoss li dan kien eżerċizzju ta’ kollaborazzjoni sabiħa ħafna, ta’ mod kif għandu jaħdem public-private partnership (PPP). Fil-fatt dan kien deskritt mid-Deputat Prim Ministru bħala mudell eżemplari ta’ kif għandha taħdem din it-tip ta’ kollaborazzjoni. 

IĊ-CHAIRPERSON: Grazzi. L-Onor. Chris Said. 

ONOR. CHRIS SAID: Sinjura President, l-ewwel nett nirringrazzja lil Dr Delicata kemm tal-preżentazzjoni li għamlet l-aħħar darba kif ukoll tal-mistoqsijiet li wieġbet tal-kollega tiegħi l-Onor. Cutajar. Jjiddispjaċini li l-aħħar darba ma stajtx nibqa’ l-ħin kollu għall-preżentazzjoni għax kelli nitkellem fil-Plenarja proprju fil-ħin li kienet qed tagħmel il-preżentazzjoni. 

L-Onor. Cutajar daħal f’numru ta’ mistoqsijiet marbuta direttament mal-operat waqt l-imxija tal-COVID-19, imma jien se mmur aktar għal mistoqsijiet speċifiċi anke wara lmenti li waslu għandna minn nies li aħna nirrappreżentaw f’din il-Kamra. Ħa nibda fuq l-issue tal-anzjani tar-Residenza Sant’Anna. Tikkonferma li bħalissa hemm numru żgħir ta’ anzjani li qegħdin jirrisjedu f’Santa’Anna? 

DR NADINE DELICATA: Bħalissa m’hemm ħadd fir-Residenza Sant’Anna. 
ONOR. CHRIS SAID: Id-Deputat Prim Ministru proprju lbieraħ f’risposta għal mistoqsija parlamentari qalli li hemm numru ta’ anzjani li qegħdin fir-Residenza Sant’ Anna. Ma kienx qed jgħid il-verità d-Deputat Prim Ministru jew inti? 

DR NADINE DELICATA: Bħalissa hemm numru żgħir ta’ pazjenti, anzjani li qegħdin fl-acute wards, li se jinżlu Sant’ Anna. Il-pjan kien li jinżlu t-Tnejn imma kien hemm daqsxejn dewmien u l-pjan hu li jinżlu għada jew pitgħada. Ma kienx skorrett f’dak li qallek. 

ONOR. CHRIS SAID: Jiġifieri f’dawn il-ġranet numru ta’ anzjani li ma kienx hemm post biżżejjed għalihom fil-lukanda li qed tintuża għal dan l-iskop fiċ-ċentru tar-Rabat, kienu qegħdin jinżammu fil-wards normali. Naqblu? 

DR NADINE DELICATA: Iva. 

ONOR. CHRIS SAID: U issa se jinżlu f’Sant’ Anna. 

Dr NADINE DELICATA: Iva. 

ONOR. CHRIS SAID: Jiġifieri Sant’ Anna se terġa’ lura bħala residenza tal-anzjani hux hekk? 

DR NADINE DELICATA: Le. Sant’ Anna ġiet konvertita f’post b’sodod li jistgħu jikkuraw pazjenti bil-COVID-19 kif kienet it-talba tal-Gvern, però ġiet magħmula b’tali mod li b’mod sikur tingħalaq parti minnha u tkun safe. Jiġifieri anke jekk ikollok parti li tintuża għall-COVID-19, tista’ tingħalaq il-parti l-oħra u tintuża għall-anzjani. Irrid nispjega li għalkemm qabel kellna Sant’ Anna u l-pazjenti kienu jkunu Sant’ Anna, dejjem kellna overflow, jiġifieri dejjem ikun hemm numru ta’ nies over and above il-capacity jew in-numru ta’ sodod li hemm f’Sant’ Anna u fis-Sala Xjuħ Irġiel. This is a fluid process, an ongoing process. Mhuwiex stat ta’ fatt li għax għandna 81 sodda f’Sant’ Anna, allura għandna 81 pazjent. Ħafna drabi jkollok aktar u rarament ikollna inqas minn dak li tista’ tieħu Sant’ Anna jew Xjuħ Irġiel.

ONOR. CHRIS SAID: Kemm hemm bħalissa anzjani fis-swali normali li se jinżlu Sant’ Anna? 

DR NADINE DELICATA: Mingħalija madwar 18. 

ONOR. CHRIS SAID: Inti għedt li parti minn Sant’ Anna tista’ tiġi segregata b’mod sikur u l-parti l-oħra tista’ tintuża għall-COVID-19. Kif? 

DR NADINE DELICATA: Fiha 81 sodda, sarulha l-arranġamenti infrastrutturali neċessarji biex dan jista’ jsir b’mod sikur. 

ONOR. CHRIS SAID: Jiġifieri ġiet maqsuma fi tnejn? 

DR NADINE DELICATA: Tista’ tiġi maqsuma, mhux bilfors fi tnejn. It can flex up and flex down skont il-bżonn. Hawnhekk irrid nispeċifika li l-ewwel nett din il-pandemija ħadd ma raha ġejja u ħadd ma kien ippreparat għaliha, u t-tieni li naħseb li rridu nifhmu li waħda mill-key strengths tal-isptar ta’ Għawdex, biex ikun jista’ jadatta għas-sitwazzjonijiet varji, riedet tkun li jkun flessibbli bl-aktar mod possibbli. 

ONOR. CHRIS SAID: Naqbel miegħek. 

DR NADINE DELICATA: Din narawha mhux biss f’Sant’ Anna u l-area intiża għall-COVID-19 imma anke f’affarijiet oħra. Meta jkollna l-imxija tal-influwenza wkoll ikollna sfidi dwar kif nistgħu nakkomodaw pazjenti b’mod sikur. B’dan il-mod ħadna ħsieb li we can flex up and flex down skont il-bżonn. 

ONOR. CHRIS SAID: Dawn it-18-il anzjan se jibqgħu Sant’ Anna jew qed isiru preparamenti biex jinħarġu mill-premises tal-isptar ġenerali? 

DR NADINE DELICATA: Għaddejjin diskussjonijiet biex nevalwaw il-possibilità li jinstab post alternattiv. Għad m’għandniex deċiżjoni fuqha. 

ONOR.CHRIS SAID: Aħna qed ngħidu li numru ta’ anzjani ħarġu minn Sant’ Anna u llum qegħdin f’lukanda fiċ-ċentru tar-Rabat. Din ir-relocation għamlitha Steward jew għamilha l-Gvern ċentrali? Min qed iħallas għall-kirja tal-lukanda fir-Rabat, Steward jew il-Gvern ċentrali? 

DR NADINE DELICATA: Il-Gvern. 

ONOR. CHRIS SAID: Jiġifieri jekk  dawn l-anzjani se jiġu rilokati għal post ieħor barra l-isptar ġenerali, ir-responsabilità se tkun tal-Gvern jew ta’ Steward? 

DR NADINE DELICATA: M’għandix risposta għaliha għax għad hemm id-diskussjonijiet għaddejjin. L-operat jibqa’ responsabilità ta’ Steward, jiġifieri l-istaff, il-kura tal-pazjenti, is-servizzi kollha bħal catering u laundry, dak jibqa’ responsabilità ta’ Steward. Fuq affarijiet oħra hemm diskussjonijiet għaddejjin. 

ONOR. CHRIS SAID: Kemm hu envisaged li se jdumu fil-lukanda l-pazjenti? Hemm numru ta’ lmenti wkoll dwar in-nuqqas ta’ ċerta aċċessibilità fejn qegħdin. Hemm affarijiet li huma aħjar minn fejn kienu imma hemm aspetti,  speċjalment f’dak li għandu x’jaqsam mal-aċċessibilità, li din il-lukanda mhijiex adattata daqs Sant’ Anna. 

DR NADINE DELICATA: M’hemm l-ebda post ideali mija fil-mija. Kif taf inti, il-post ġie spezzjonat mis-Social Care Standards Authority u nħarġu xi rakkomandazzjonijiet li ġew implimentati. Nixtieq għandi risposta għaliha però naħseb li r-risposta tagħha hija marbuta ma’ kemm iddum il-pandemija tal-COVID-19 li, kif taf inti, ħadd m’għandu idea ta’ kemm se ddum is-sitwazzjoni jew jekk hemmx possibilità ta’ mewġa oħra. Hija mistoqsija diffiċli biex nirrispondik għaliha. 

ONOR. CHRIS SAID: Il-qraba tal-anzjani bdew jagħmlu żjarat lill-anzjani f’Sant’ Anna u fil-lukanda? 

DR NADINE DELICATA: Iva, mill-ġimgħa l-oħra. 

ONR. CHRIS SAID: Waqt li kien hemm il-peak tal-imxija tal-COVID-19, kien hemm mumenti fejn kien hemm pazjenti bil-COVID-19 fis-swali normali fl-Isptar Ġenerali ta’ Għawdex? Qed nirreferi għall-male u l-female wards u swali oħra normali.  

DR NADINE DELICATA: Mhux b’mod konxju. Kien hemm pazjenti fis-swali normali li meta sarilhom l-iswab irriżulta li għandhom il-COVID-19 u ovvjament ġew trasferiti għall-area tal-COVID-19. Irrid ngħid ukoll li fis-swali ġenerali hemm kmamar li minn dejjem kienu ddisinjati u kapaċi jospitaw pazjenti b’mard infettiv. Jiġifieri fejn kien hemm dan it-tip ta’ pazjenti li eventwalment irriżulta li kienu pożittivi għall-COVID-19, xorta kien hemm il-prekawzjoni li dawn kienu qegħdin f’dawn il-kmamar disinjati apposta.  
ONOR. CHRIS SAID: Malli ġie xi ħadd diagnosed li huwa pożittiv, x’kienu l-passi li ttieħdu? Waslulna lmenti li kienu jafu li hu pożittiv u tħalla sigħat jekk mhux ġranet fil-wards normali. 

DR NADINE DELICATA: Assolutament le. Kellna COVID-19 designated areas li kienu speċifiċi kemm għall-intensive care, kemm għall-kura għal min kien jinsab COVID-19 positive imma għandu kondizzjonijiet ta’ saħħa tajba, kif ukoll għal dawk li jkunu qegħdin jistennew ir-riżultat tal-COVID-19. Kif għedtlek, fis-swali ġenerali hemm kmamar disinjati biex jospitaw dawn il-pazjenti b’mod sikur però kif kellna djanjożi ta’ COVID-19 dawn ġew trasferiti fiż-żoni designated apposta. 

ONOR. CHRIS SAID: Lill-ħaddiema, jiġifieri l-carers u n-nurses, meta faqqgħet l-imxija intom ipprovdejtulhom akkomodazzjoni alternattiva biex ma jmorrux mal-familji tagħhom? Bħala Steward offrejtu lil min irid akkomodazzjoni alternattiva? 

DR NADINE DELICATA: Iva. 

ONOR. CHRIS SAID: Kemm ħaddiema ħaduha l-akkomodazzjoni alternattiva? 

DR NADINE DELICATA: M’għandix il-figuri quddiemi, però jidhirli li kien hemm mal-40 talba li ġew milqugħa. 

ONOR. CHRIS SAID: Din l-ispiża tal-akkomodazzjoni alternattiva ġarritha Steward? 

DR NADINE DELICATA: Jidhirli li kien hemm skema tal-Gvern però m’għandix l-informazzjoni quddiemi. 

ONOR. CHRIS SAID: Il-kollega tiegħi l-Onor. Cutajar għamel mistoqsija u inti, rightly so, għedt li l-importanti mhux biss li jkollok is-sodod imma mas-sodod irid ikollok it-tobba, in-nurses u l-carers. Għedtilna wkoll li żidtu b’mod qawwi n-numru ta’ tobba, nurses u carers biex ikollkom tobba, nurses u carers biżżejjed għas-sodod li żdiedu fl-isptar. Ovvjament, kellek biss biss il-carers u nurses ta’ Sant’ Anna li mxew mal-anzjani għal ġol-lukanda. Mela hemmhekk kellek 80 sodda u ridt issib carers, nurses u tobba għal dawk it-80 sodda jekk jiġu wżati. Kemm żidtu tobba, nurses u carers matul dan il-perjodu? 

DR NADINE DELICATA: Bħalissa għadu għaddej il-proċess ta’ reklutaġġ. Irrid nispjega li mhux daqshekk faċli li fi żmien pandemija ssib staff għax kien hawn ħafna nies li qed ifittxu l-istaff. Dwar dan ukoll m’għandix l-informazzjoni quddiemi, imma jidhirli li n-numru ta’ tobba kien tmienja, in-numru ta’ nurses kien ta’ għaxra u jidhirli li n-numru ta’ carers kien ukoll ta’ għaxra. 

ONOR. CHRIS SAID: Ħa mmur fuq numru ta’ mistoqsijiet oħra u nipprova nagħlaq ma ndumx. Kemm se jdumu fil-containers id-drivers tal-ambulanzi u d-drivers tal-vetturi l-oħra ta’ Steward? 

DR NADINE DELICATA: Naħseb li tinsab informat li bħalissa l-Emerġenza ġiet rilokata fid-Dipartiment tal-Outpatients u l-istaff tal-Emerġenza qed jaħdmu mid-Dipartiment tal-Outpatients. Dan sar minħabba l-pandemija però se tittieħed l-opportunità biex jinbdew ix-xogħlijiet fl-eks Emerġenza ħalli l-Emerġenza tikber. Ma’ dan ix-xogħol hemm marbuta wkoll il-kwestjoni li qed issemmi inti fuq l-istaff tat-trasport. 

ONOR. CHRIS SAID: Allura meta se jkollhom fejn joqogħdu b’mod diċenti? Sa meta għandhom jistennew? Dwar dan waslulna lmenti kontinwi. Sa meta qegħdin tippjanaw li dawn ikollhom post diċenti minn fejn jaħdmu?

DR NADINE DELICATA: Naħseb li sa tliet xhur jew erba’ xhur oħra x-xogħlijiet għandhom ikunu lesti. 

ONOR. CHRIS SAID: Mistoqsija oħra marbuta magħha. Skont il-kuntratt oriġinali, f’Ġunju tal-2018 kellu jkun lest l-isptar il-ġdid. Fiex wasal u meta se narawh lest? Ovvjament l-Għawdxin qegħdin jistennew sptar ġdid. Kien parti mill-obbligu tal-kuntratt oriġinali mal-Vitals u mhux ma’ Steward imma Steward daħlu fiż-żarbun ta’ Vitals. F’Ġunju tal-2018 ma tlestiex, għaddew sentejn u llum qegħdin f’Ġunju tal-2020. Meta qed nippjanaw li dan l-isptar il-ġdid jibda jintuża? 

DR NADINE DELICATA: Min-naħa tagħna l-pjanti lesti, ġew maqsuma mal-Gvern, imma naħseb li mhuwiex il-forum fejn nista’ nagħtik ir-risposta għax jien ġejt hawnhekk biex nitkellem fuq il-preparamenti tal-COVID. Però nassigurak li min-naħa tagħna l-preparamenti saru u l-istaff ġie involut anke fil-pjanijiet il-ġodda kemm għall-blokka akuta li se titla’ kif ukoll ir-refurbishment li se jsir fl-acute hospital eżistenti. Min-naħa tagħna we are ready to go. 

ONOR. CHRIS SAID: Jekk jiddependi minnkom biss, meta hu ppjanat li jkun lest u li jintuża  l-isptar il-ġdid? 

DR NADINE DELICATA: Naħseb li mhux kompitu tiegħi li nħabbar it-timelines; inħalli f’idejn il-Gvern. 

ONOR. CHRIS SAID: Imma l-obbligu li jinbena huwa ta’ Steward mhux tal-Gvern, hux hekk? 

DR NADINE DELICATA: Kif għedtlek, we are ready to go però din hija public private partnership mal-Gvern u mhuwiex il-kompitu tiegħi li nħabbar it-timelines. Naħseb li għandu jħabbarhom il-Gvern meta jkun il-ħin propizju. 

ONOR. CHRIS SAID: Imma x’inhi r-raġuni li għadu ma bediex? Diġà qegħdin sentejn tard. 

DR NADINE DELICATA: Il-mandat li kellna kien li l-ewwel we deliver l-iskola ta’ Barts u l-iskola ta’ Barts ġiet delivered kif kien miftiehem mal-Gvern. In the meantime, il-proċess ta’ ppjanar għall-isptarijiet kemm ta’ Għawdex kif ukoll ta’ Karin Grech sar, il-pjanijiet ġew imqassma mal-Gvern u, kif taf inti, faqqgħet il-pandemija. 

ONOR. CHRIS SAID: Meta tgħid il-proċess ta’ ppjanar sar, jiġifieri ħarġu l-permessi għall-bini tal-isptar? 

DR NADINE DELICATA: Il-proċess ta’ ppjanar jiġifieri l-konsultazzjoni wiesgħa mal-users kollha u l-istakeholders kollha tal-isptar dwar id-dettalji ta’ kif se jitqassmu s-swali, il-flows, id-dettall kliniku. Mal-Awtorità tal-Ippjanar sar engagement ukoll però ma kienx l-iskop tiegħi jew il-mandat tiegħi li f’dan il-forum nitkellem fuq il-pjanijiet tal-isptar il-ġdid. 

ONOR. CHRIS SAID: Dan huwa Kumitat tal-Parlament li jittratta l-affarijiet ta’ Għawdex u jekk hemm xi ħaġa li tinteressa lill-Għawdxin hija s-saħħa tagħhom, l-isptar tagħhom u allura l-aspett tal-proċess ta’ ppjanar. Se jkolli  nistaqsik: Ngħid sew li mhux talli għadha ma saritx l-applikazzjoni imma lanqas il-local plan għadu mhuwa approvat u n-nuqqasijiet kienu min-naħa ta’ Steward għax ma bagħatx ir-rikjesti li talbet l-Awtorità tal-Ippjanar?

DR NADINE DELICATA: Dawn intbagħtu u rċevejna mingħand l-Awtorità tal-Ippjanar. 

ONOR. CHRIS SAID: Jekk intbagħtu, intbagħtu reċentement għax kienu ilhom erba’ snin weqfin. 

DR NADINE DELICATA: Steward ma kienx hawn erba’ snin ilu.

ONOR. CHRIS SAID: Qabel kien hemm Vitals. 

DR NADINE DELICATA: Inti stess għedt. Qed nagħtik risposta, dawn intbagħtu u rċevejna lura mill-Awtorità tal-Ippjanar. 

ONOR. CHRIS SAID: Il-local plan huwa approvat? 

DR NADINE DELICATA: Ma nistax ngħidlek, m’għandix l-informazzjoni quddiemi. Onor. Said, ma ġejtx ippreparata biex nitkellem fuq il-pjanijiet tal-isptar il-ġdid. Ġejt ippreparata biex nitkellem fuq il-pandemija. 

IĊ-CHAIRPERSON: Ejja nirregolaw il-mod ta’ kif qed nitkellmu flimkien u npoġġu d- diskussjoni fil-kontest tas-suġġett. Nifhem li hemm suġġett fuq l-aġenda li jkopri li niddiskutu l-isptar. Però forsi wieħed jista’ jikkompatixxi lis-CEO li meta nkunu qegħdin nitkellmu fuq is-suġġett tkun ippreparata aktar. 

ONOR. CHRIS SAID: Mela semmejt l-iskola ta’ Barts. Nafu - għax kienet fil-midja - li l-ispazju ta’ Barts qed jintuża għal ċerti operazzjonijiet tal-isptar ġenerali. Ovvjament, dan qed isir għax m’hemmx studenti bħalissa. Il-lezzjonijiet ta’ Barts mill-iskola waqfu. 

DR NADINE DELICATA: Hekk hu. 

ONOR CHRIS SAID: Il-kirja li Barts tħallas lil Steward, jew li l-MIP, għan-nom ta’ Barts, tħallas lil Steward, issa li waqfu l-lezzjonijiet xorta baqgħet titħallas? 

DR NADINE DELICATA: M’għandix din l-informazzjoni, jiddispjaċini. 

ONOR. CHRIS SAID: Dan l-aħħar rajna wkoll fil-midja li nbidlu s-sidien ta’ Steward. Dan se jaffettwa l-operat tal-Isptar Ġenerali ta’ Għawdex? 

DR NADINE DELICATA: Lanqas xejn. Diġà ġie kkomunikat mal-partner tagħna, li huwa l-Gvern ta’ Malta, li dan m’għandu l-ebda impatt fuq l-isptarijiet f’Malta. 

ONOR. CHRIS SAID: L-aħħar mistoqsija. Qed titolbu reviżjoni tal-kuntratt mal-Gvern. Ovvjament dan jinteressa lill-pubbliku għax il-Gvern jirrappreżenta lill-istat. Fiex wasaltu fid-diskussjonijiet tar-reviżjoni tal-kuntratt tat-tmexxija tal-isptarijiet? 

DR NADINE DELICATA: Id-diskussjonijiet għadhom għaddejjin. Huma diskussjonijiet pożittivi u kordjali ħafna però, kif taf inti, l-enfasi f’dawn l-aħħar ftit ġimgħat jekk mhux xhur kienet fuq il-pandemija u l-imxija tal-COVID-19 u kif se nipproteġu lill-pazjenti, lill-komunità u lill-istaff tagħna. 

ONOR. CHRIS SAID: Mhux se nistaqsik x’inhuma d-diskussjonijiet għax dawk imbagħad joħorġu jekk ikun hemm qbil, però tikkonferma li hemm diskussjonijiet mal-Gvern għar-reviżjoni tal-kuntratt? 

DR NADINE DELICATA: Nikkonferma li hemm diskussjonijiet mal-Gvern għal kjarifiki fuq il-kuntratt. 

IĊ-CHAIRPERSON: Nirringrazzjak, Dr Delicata. Hawnhekk spiċċajna mingħajr quorum u allura kostretta li nissospendi  u nagħlaq il-laqgħa tal-lum. Nirringrazzja lill-Onor. Said li baqa’ hawnhekk. L-Onor. Cutajar huwa impenjat fil-Plenarja. Jien qiegħda hawnhekk però quorum m’għandniex u allura se jkolli nissospendi u niltaqgħu f’laqgħa oħra li d-data u l-aġenda tagħha jkunu kkomunikati aktar ’il quddiem. Nirringrazzjakom.

Fis-6.11 p.m. il-Kumitat aġġorna minħabba nuqqas ta’ quorum.

